
Minik ohizkoenak: nola atzeman horien arrazoiak 

Minak adierazten du badela zerbait gure gorputzean behar bezala funtzionatzen ez duena 

Jabier Agirre 

Buruko min arina, bat-bateko tripako mina, sastada moduko bat gerrialdean, edo zerbikaletan joaten ez den min arin mingarri hori... Guztiak ohizkoak diren egoerak, sarritan gure osasun egoerari buruzko aztarna baliagarriak eman diezaguketenak. Horrexegatik, min horiek oharkabean pasa ez daitezen, kontuan hartu beharko dira seinale hauek. 

Mina alarma seinale baten antzekoa da, martxan jartzen denean gure gorputzean badela zerbait behar bezala funtzionatzen ez duena abisatzen digun seinalea. Baina seinale hori interpretatzeko, berarekin batera agertzen diren bestelako sintomei adi egon beharko dugu. Horrela bakarrik jakin ahal izango dugu min horrek zer adierazten digun, eta medikuari aholkua eskatzeko moduan egongo gara. 

Sabeleko mina. 
Hauxe da minik ohizkoenetakoa, baina aldi berean baita nahasienetakoa ere, hainbat arrazoirengatik sor baitaiteke: 

Hesteetako haizeak. Hori izaten da kausarik ohizkoena. Horrelakoetan mina koliko moduan agertzen da, astuntasun eta hantura sentsazioarekin. Oso gogaikarria izan arren, normalean ez da larria izaten. 

Janari-alergiaren bat. Kasu hauetan, minarekin batera ahoko inflamazioa, goragaleak, gorakoak, haize-mina eta beherakoak ere agertzen dira. Sintoma horiek izan aurretik jandako elikagaien zerrenda egin beharko dugu, alergiaren arrazoia zein izan daitekeen jakiteko. 

Indigestioa. Gehiegi jan ondoren agertzen da, eta minarekin batera sabeleko ondoeza, korroka ugari, hantura eta goragaleak agertu ohi dira. 

Urdail-hesteetako ultzera. Minak oso ezaugarri bereziak ditu: abdomenaren goiko partean agertzen da, jan eta 30-60 minutura, eta berriro zerbait jatearekin baretzen da. Sarritan, goragaleak edota bihotzerrea ere agertzen dira. 

Gastroenteritisa. Minaz gainera (kasu hauetan ere kolikoa izaten da), beherakoa, goragaleak eta gorakoak agertzen dira, gehiegizko izerditzea, azal hotza eta hezea, muskuluetako mina, eta abar. 

Lepoko mina (zerbikaletakoa). 
Ordenagailu baten aurrean lan egiten duten pertsonak, etxekoandreak, ikasleak eta kirolariak izaten dira horrelako minak maizenik sufritu ohi dituztenak, askotan ezintasun funtzionala izateraino. 

Lepoko artrosia. Mina 40 urtetik gorakoetan agertzen denean, artrosia izan daitekeela susmatu behar da. Artrosia giltzaduraren desgasteak dakarren gaitza da, kasu honetan lepaornoen (edo zerbikalen) artikulazioetako higadurak eragina. Minak lepoaren atzealdeari erasaten dio, eta batzuetan baita buruaren atzeko aldeari eta sorbaldei ere. Molestiak gehitu egiten dira lepoa mugitzerakoan, eta lepoa atsedenean edukiz gero, ordea, mina gutxitu edo ia desagertu egiten da. 

Zartada zerbikala. Auto istripu baten edo erorketa baten ondorioz, lepoa aurrena tolestu edo makurtu eta segidan luzatu egiten denean gertatzen da (mugimenduak bat-batean eta gehiegizkoak izaten dira normalean). Mina oso gogorra izaten da, mugikortasuna mugatua geratzen da, eta beste sintoma batzuk ere ager daitezke (bertigoak, garondoko mina edo baita besoko mina ere). 

Hernia zerbikala. Lepaornoetako diskoren bat bere ohizko lekutik irten eta desplazatu edo lekuz aldatzen denean agertzen den min zorrotza, lepoan edo sorbalda-hezurren artean sentitzen dena, beso, esku edo hatzetarantz irradiatzen dena, eta inguru horietan sorgortzea eta inurridura bezala nabarmentzen dena. 

Saihetsetako mina. 

Mina albo edo saihets bakarrean edo baita bi aldeetan ere senti daiteke, eta normalean bizkarrezurreko edo gernu-aparatuko alterazioak izaten dira horrelakoen arrazoia. 

Giltzurrunetako arazoak. Min bortitza eta gogorra izaten da, eta pixa egiterakoan ere sintomak edo arazoak agertzen dira. Giltzurruneko harri batek eragindako kolikoa baldin bada, aldizkako mina izan ohi da. Hasieran bizkarrezurraren beheko partean, alde batean sentitzen da mina, baina pixkanaka abdomenean zehar irradiatzen da, genitaletara eta izterraren barruko aldera. Infekzioren bat baldin bada, ordea, sukarra eta hotzikarak agertuko dira, minarekin eta sintoma urinarioekin batera. 

Lunbalgia. Bizkarrezurraren behealdeari dagokion mina da, bertako hainbat egitura -lokailuak, muskuluak, ornoak, eta abar- erasan eta alteratu direlako. Kasu honetan, azterketa zehatzagoak egin beharko dira, proba diagnostiko osagarriekin, azken arrazoia zer-nolakoa izan den jakiteko eta kasu bakoitzari dagokion konponbidea hartzeko. 

Hernia diskala. Ornoarteko diskoa erasaten denean, herniak bizkarrezurretik kanpora irteten diren nerbioak ukitzen baditu, mina beste hainbat lekutan ere nabarituko da. Horixe gertatzen da nerbio ziatikoaren kasuan -horrexegatik, mina ziatika izenarekin ezagutzen da-: mina erdialdetik ipurmasailerantz irradiatzen da, izterrean eta zangoan barrena hedatuz, nerbio ziatikoaren bide luzeari jarraituz. Molestiek hobera egingo dute gaixoa hankak tolestuta dauzkala oheratzen bada. 

Buruko mina. 

Era askotakoak dira buruko minak, eta kasu bakoitzean minaren faktore abiarazleak diferenteak dira. Horregatik, hain usuak eta molestoak diren buruko minak ahalik eta hobekien manejatzeko, zerk egiten digun kalte jakitea komeni da. 

Nerbioak. Buruko min tentsionalak dira ugarienak, eta sorbaldako, lepoko, buruko ile larruko eta matrailezurreko muskuluen uzkurdura eta tentsioaren ondorioz agertzen dira. Estresarekin, gehiegizko lan kargarekin, behar adina lorik ez egitearekin, gutxi jatearekin, matrailezurra nahi gabe uzkurtzearekin lotuak daude burukomin hauek. 

Janariak. Badira elikagai batzuk (txokolatea eta gazta onduak, esaterako), eta baita gehigarri edo aditiboak ere (zaporea indartzeko erabiltzen den sodio glutamatoa, adibidez), buruko minak eragin ditzaketenak. Gehiegizko alkohol eta kafeinak ere minaren intentsitatea areagotu dezakete. 

Faktore hormonalak. Migrainen kasuan, obulazioa eta menstruazioa bitartean minak okerrera egiten duela ikusi izan da. Ahotiko antisorgailuak hartzeak ere migraina bat martxan jar dezake. Haurdunaldia edo menopausia, aldiz, oso migraina gutxi agertzen diren garaiak izaten dira. 

Ingurumeneko faktoreak. Buruko minak izaten dituzten pertsonak oso sentiberak dira eguraldiaren aurrean, bat-bateko tenperatura edo presio atmosferikoaren aldaketen aurrean, altuera, argi gogor edo fluoreszenteen aurrean, ordenagailuko pantailen aurrean, usain fuerteen aurrean, eta abar. 

Flatoa edo 'barea'. 

Molestia oso usua izan ohi da, baina oraingoz ez da erabat argitu min sentsazio deseroso hori eragiten duen arrazoia. Teoria bat baino gehiago daude, baina bakar batek ere ez du fenomenoa osorik azaltzen. 

a) Diafragmara ez da behar adina odol iristen. Aspalditik emandako esplikazioa den arren, arnas muskuluetara (diafragmara eta saihetsarteko muskuluetara) aski odol ez iristeak ez du barearen sentsazioa justifikatzen. 

b) Diafragmaren gainkarga. Gainkarga hori goranzko eta beheranzko mugimendu bizkorrak egin ondoren gertatuko litzateke, batez ere urdailean janariak baldin badaude (eta horrek esplikatuko luke zergatik agertzen den gehiagotan sentsazio hori bazkalostean). 

Beste batzuk. 
Buruko minak ager daitezke baita ere belarriekin, hortz-haginekin, aurpegiko nerbioekin, eta abarrekin lotutako nahasmenduengatik. 

